
రమాస్తోత్రమ్

జయ కోల్హాపురనిలయే  భజదిష్టేతరవిలయే  ।
తవ పాదౌ హృది కలయే రత్నరచితవలయే ॥ ౧॥
జయ జయ సాగరజాతే కురు కరుణాం మయి భీతే ।
జగదమ్బాభిధయా తే జీవతి తవ పోతే ॥౨॥
జయ జయ సాగరసదనా జయ కాన్త్యా జితమదనా ।
జయ దుష్టాన్తకకదనా   కున్దముకులరదనా  ॥ ౩॥
సురరమణీనుతచరణే సుమనఃసఙ్కటహరణే ।
సుస్వరరఞ్జితవీణే  సున్దరనిజకిరణే  ॥ ౪॥
భజదిన్దీవరసోమా  భవముఖ్యామరకామా ।
భయమూలాళివిరామా భఞ్జితమునిభీమా  ॥ ౫॥
కుఙ్కుమరఞ్జితఫాలే  కుఞ్జరబాన్ధవలోలే   ।
కలధౌతామలచైలే  కృన్తకుజనజాలే  ॥౬॥
ధృతకరుణారసపూరే ధనదానోత్సవధీరే ।
ధ్వనిలవనిన్దితకీరే  ధీరదనుజదారే ॥ ౭॥
సురహృత్పఞ్జరకీరా  సుమరోహార్పితహారా ।
సున్దరకుఞ్జవిహారా   సురవరపరివారా ॥౮॥
వరకబరీధృతకుసుమే వరకనకాధికసుషమే ।
వననిలయాదయభీమే వదనవిజితసోమే ॥౯॥
మదకలభాలసగమనే మధుమథనాలసనయనే ।
మృదులోలాలకరచనే మధురసరసగానే ॥ ౧౦॥
వ్యాఘ్రపురీవరనిలయే  వ్యాసపదార్పితహృదయే ।
కురు కరుణాం మయి సదయే వివిధనిగమగేయే ॥ ౧౧॥
ఇతి శ్రీహులగీశ్రియఃపత్యాచార్యవిరచితం   శ్రీరమాస్తోత్రం   సమ్పూర్ణమ్  ।

